
踏話頭

    佇全世界gui-na千種的語言當中，咱的台語(前身河洛話、福佬話、閩南話)會使講是屬於上優美的語言之一，zit款的講法，除了因為台語是咱的母語，是阿娘的話，所產生「主觀的感情」以外，主要是有足濟「客觀的事實」，會當來證明。佇zia咱著針對台語之美的特色，搵(ùn)一下仔豆油，做簡單的說明：

◆詞彙豐富性：

(1)小心、注意、斟酌、張持、細膩。

(2)慢慢仔來、聊聊仔來、寬寬仔來、勻勻仔來、dau-dāu(沓沓)仔來。

(3)端diāh、扭掠、滑溜(liū)、liàn轉、老dău、sùa拍、合軀、入耳。

(4) ba(巴*)、sai(揌*)、gūat(抉*)、sian(搧)、bhōk(揍)、kian(掔*)、kàin(敳*)、zing(舂*)、pāh (拍/扑*)、dŭi(捶*)、diāk(擉*)、dng(頓*)、liam(捻*)。
(5)句型

一、A─AA─AAA：燒、烏、肥、白、密；冷、臭、短、暗、扁。

二、A─BB：暗摸摸。青損損。紅記記。油洗洗。看現現。

三、AA─B：拋拋走。錢錢叫。喢喢滴。硞硞綴。賴賴趖。

四、AA─BB：吵吵鬧鬧。千千萬萬。奇奇怪怪。平平安安。

五、AB─AB：笑詼笑詼。阿西阿西。面熟面熟。無意無意。

六、AB─AC：面憂面結。無閒無工。變東變西。袂食袂睏。

七、AB─CB：翁親某親。千算萬算。嘴笑目笑。七老八老。

八、AB─CC：目箍紅紅。老神在在。鬧熱滾滾。舊情綿綿。

九、AA─BC：冤冤相報。徛徛規排。坐坐做伙。講講出來。

十一、AB─CD：侵門踏戶。操心擘腹。牛聲馬喉。輕聲細說。山珍海味。

十二、ABCD：姑不而將。不出所料。阿里不達。名芳四海。死豬鎮砧。

十、疊聲韻詞：暗bhīn-bhong。san bī-ba。滑liù-siu。薄lī-si。

◆音樂性： 七聲八調；變調
．七聲八調  

  台語上大的特色是「八音七調」加上「變調」，所以用台語講話親像咧(leh)唱歌。因為，台語本身有伊的「音樂性」。比如講：

「佇溪邊」、「五千箍」就是「Do-Mī-So」的調。

「買新褲」、「討分數」就是「So-Mī-Do」的調。

「阿公買西瓜」就是「Mī-So  So-Mī-So 」的調。

「我加汝三歲」就是「So-Mī-So  Mī-Do 」的調。

「八音七調」有峘(gŭan)、有下(gē)、有牽長、有收束(sōk)等種種的音調，是非常豐富的音樂性語言。比如講：

dong東、dōng洞、dong棟、dòng黨、dŏng同。dok毒、dōk督、dok藥。

齒科店過年七折：ki-kōr-diam gùe-nĭ  cit-ziāt
點心擔趁錢祝福：diam-sīm-dam tàn-zĭn  ziok-hōk
如果若完全掌握了台語的聲調，用唸的(ē)着那像用唱的(e)仝款，比如囡仔歌：

白鴒鷥  
白鴒鷥，捙畚箕，捙到溪仔墘，跋一倒，抾著二仙錢。
一仙買餅送大姨，一仙儉起來好過年。

甜粿過年

甜粿過年，發粿發錢，

包仔包金，菜頭粿食點心。

打馬膠(da-ma-ga)

打馬膠黏著腳，叫阿爸買豬跤，

豬腳箍仔焄(gūn-)爛爛，枵(iāu-)鬼囡仔流嘴瀾(nūa)。

◆趣味性

    台語本身是一種心適、趣味的語言，咱會當隨時用身驅邊的物件，對四周圍的親友、同事，講一寡感謝的話、祝福的話、心適的話，甚至創治的話。比如：咱用茶(酒)杯來做例；

□講好話/祝福話：

「茶米啉落喉，祝汝事業早出頭。」
(啉lim；汝lì)

「茶米啉一喙，予汝榮華兼富貴。」
(喙/嘴cui。)

「酒杯圓圓圓，予汝富貴萬萬年。」    (予hō)

「酒杯深深深，在座各位會仝心。」
(仝gāng)


「酒杯捧峘峘，祝福子弟中狀元。」
(峘/懸gŭan)

「酒杯捧下下，逐家趁錢無地放。」
(下gē，地de。放hē )

「酒杯捧正正，個個事業大捙拚。」
(捧păng，拚bian)

「酒杯囥一爿，共人借錢毋免還。」
(囥kng。爿bĭng。還hĭng)

「手牽手天長地久，喙對喙萬年富貴。」

◆古老性─讀書音、入聲字、古漢字
     台語保留了一千三百外冬前唐朝時代的官話，也着(tioh8)是「讀書音」佮「入聲字」，以及「古漢字」，這佇語言學來講，是人類一種足寶貴的文化遺產。下面分別做說明 ：

．讀書音

「登高必自卑，行遠必自邇。」
 (卑-邇bi- nì)」

「近朱者赤，近墨者黑。」

(赤-黑cīk-hīk)

「酒逢知己飲，詩向會人吟。」
(飲-吟ìm-ghĭm)

楓橋夜泊    張繼

月落烏啼霜滿天，江楓漁火對愁眠，

姑蘇城外寒山寺，夜半鐘聲到客船。

【註】天tian、眠bhiăn、寺sī、船siăn(/sŭan)。

夜雨寄北

李商隱

君問歸期未有期，巴山夜雨漲秋池，

何當共翦西窗燭，卻話巴山夜雨時。

【註】期gĭ、池dĭ、燭(ziōk)、時sĭ。

．入聲字

江雪    柳宗元

千山鳥飛絕，萬徑人縱滅，

孤舟簑笠翁，獨釣寒江雪。

【註】絕zuat、滅bhiat、(翁ong)、雪sūat

攏是屬於跤(腳)擋手擋的入聲字。

滿江紅   岳飛

怒髮衝冠，憑欄處，瀟瀟雨歇。




抬望眼，仰天長嘯，壯懷激烈。




三十功名塵與土，八千里路雲和月。


莫等閒，白了少年頭，空悲切。




靖康恥，猶未雪；


臣子恨，何時滅？


駕長車，踏破賀蘭山缺。
壯志飢餐胡虜肉？


笑談渴飲匈奴血。


待從頭，收拾舊山河，朝天闕。


【註】

「歇hiāt」、「烈liat」、「月ghuat」、「切ciāt」、

「雪sūat」、「滅bhiat」，「缺kūat」、「肉riok」、

「血」hiāt、「闕kūat」等攏是屬於腳擋手擋的入聲字。

．古漢字   

「箸dī」、「伊i/ī」、「汝lì/lù」、「走zàu」、「鼎diàn」、「食糜ziah-mŭe」、

「有身u-sin」、「斟酌zīm-ziōk」、「枵iau」、「凊cin/cing」、「晏uan」、

「冊cēh」、「穡sīt」、「新婦sīn-bū」。

四、文學性

    有關台語的文學性，我着用流行佇台灣民間數百年的「褒歌」來簡單證明台語是有文學的。褒歌又被稱呼做「台灣國風」，伊的特色是「七字仔」、「四句聯」、「全鬥句」，哪親像詩經的「十五國風」一般。比如：

半暝月娘

半暝月娘入紗窗，偏偏照我守空房，關窗將月緊緊送，送去隔壁照別人。

(暝mĕ/mĭ。守ziù。)

佮君約佇

佮君約佇甘蔗溝，蔗葉拍結做號頭，夭壽啥人共阮敨，害阮一人淪一溝。

(佮君gà-gun。拍結pà-gāt。啥人sian-lăng。敨tàu。淪nng。)
門口一欉

門口一欉相思欉，相思病落毋知人；先生來看講無望，搭心來看好噹噹。

(毋知人m-zāi-lăng。搭心dà-sim。)

阿君卜轉

阿君卜轉阮卜留，留君神魂用紙包。等君去後提來敨，日日見君佇阮兜。

(卜轉bheh-dǹg。提來敨teh-lāi-tàu。佇阮兜di-ghun-dau。)
一尾好魚

一尾好魚毋食釣，泅到江中尾直搖，掠汝袂著予汝笑，堅心做網拋甲著。

(毋食釣m-ziah-dior。泅siŭ。掠liah。袂著bhe-diorh。拋甲著pa-gah-diorh)

千里路途

千里路途無嫌遠，見面親像蜜攪糖，苦毋時鐘行倒轉，好話未講天先光。 

（無bhŏr。攪糖giau-tňg。苦毋ko-m-。未講bhe-gòng）
五、思想性

俗語是一個族群生活經驗的智慧，亦是一個族群的風土民情佮思想信仰的縮影，反映迄(hit-)個族群的個性，透過祖先的「古早話」予咱會當了解本土文化的源頭。台灣的俗語，除了充滿人生智慧佮哲理外，另外配合語言本身的音樂性，使得台灣俗語到處看會著、聽會著「押韻」的旋律，若像一首短短優美的歌詩。

．目珠(ziu)看粿，腳踏著火。

．九頓米糕無上算，一頓冷糜抾去囥(kng)。

．人情世事陪甲夠，無鼎佮無灶。
．卜去烏影，毋去吊鼎。
．大工一下指，小工磨半死。

．食糖算頓，食水久長。
．緊紡無好紗，緊嫁無好大家。
．不孝新婦三頓燒，有孝查囝路上搖。

．媠花佇別人欉，媠某佇別人房。

．做雞著筅(cìng)，做人著反(bìng)。

．有錢姑半路接(zīh)，無錢姑喙那覕(bhīh)。

．一箸嘴裡哺，一箸佇半路，一箸金金顧。
尾聲─收話尾

       有人講語言gān-dā(干礁)是一種溝通的工具而已，會通着好。即款的觀點，對家己的母語來講是相當偏差的。因為語言不止是「溝通的工具」，伊嘛是一種「思考的方式」、「感情的交流」、「族群的標記」、「文化的延續」、「尊嚴的維護」，會使講一個語言就是一個「族群的符號」。

